Nafarroako Parlamentuak, 2013ko apirilaren 11n egindako Osoko Bilkuran, Nafarroan Merkataritza arautzen duen uztailaren 12ko 17/2001 Foru Legearen zenbait artikulu aldatzen dituen Foru Legea onetsi zuen.

Legebiltzarreko Erregelamenduko 146. artikuluan ezarritakoa betez, argitara dadin agindu da.

Iruñean, 2013ko apirilaren 15ean

Lehendakaria: Alberto Catalán Higueras

ZIOEN AZALPENA

Aurrekontu-egonkortasuna Bermatzeko eta Lehiakortasuna Bultzatzeko Neurriei buruzko uztailaren 13ko 20/2012 Errege Lege-dekretuak aldatu egin zituen Merkataritza-ordutegiei buruzko abenduaren 21eko 1/2004 Legearen zenbait agindu; hain zuzen ere, batetik, lanegunetako ordutegi orokorra zabalagoa egin zuen, eta, bestetik, handitu egin zuen saltokiek beren jardueran aritu ahal izateko igande eta jaiegunen kopuru gutxienekoa.

Aldaketa horien ondorioz, egokitu beharra dago gai horri buruzko foru legedi indarduna, hau da, Nafarroan Merkataritza arautzen duen uztailaren 12ko 17/2001 Foru Legea, kontuan hartuta, egokitzapen horretarako, zer akordio iritsi dituzten sektoreko ordezkariek.

1. artikulua. Nafarroan Merkataritza arautzen duen uztailaren 12ko 17/2001 Foru Legearen 32. artikulua aldatzen da, eta testu berri hau izanen du aurrerantzean:

“32. artikulua. Lanegunetako ordutegia.

Merkataritza-establezimenduak lanegunetan irekitzeko eta ixteko ordutegia, zeinak egunean gehienez ere hamabost orduko lanaldia ezarriko baitu, merkatari bakoitzak libreki hautatuko du, betiere lan-araubidean langileei aitorturiko eskubideak ezertan kaltetu gabe.

Saltokiek asteko lanegunetan beren jardueran aritu ahal izateko izanen duten ordutegi orokorrak ezin izanen du laurogeita hamar orduko kopurua gainditu, eta lan arautegiari lotuko zaio”.

2. artikulua. Nafarroan Merkataritza arautzen duen uztailaren 12ko 17/2001 Foru Legearen 33. artikulua aldatzen da, eta testu berri hau izanen du aurrerantzean:

“33. artikulua. Igande eta jaiegunetan irekitzea.

1. Igandeak eta jaiegunak ez dira egun baliodunak izanen Nafarroako Foru Komunitatean merkataritza-jardueran aritzeko, berariaz baimendutakoak izan ezik.

2. Merkataritzaren arloan eskumenak dituen departamentuak, azaroaren 1a baino lehenago, Nafarroako Merkataritzaren Kontseiluari entzun ondoren, hurrengo urteko egutegia ezarriko du, horren barne direla egun balioduntzat hartuko diren igandeak eta jaiegunak. Hamar izanen dira egun balioduntzat joko diren igande eta jaiegunak.

Hauek izanen dira aplikatuko diren irizpideak: 

a) Hilabetean gehienez ere egun bat joko da balioduntzat, salbu eta abenduan, zeinean bi ezartzen ahalko baitira.

b) Urtean gehienez ere bi igande hartuko dira balioduntzat. Igandeok ezin izanen dira inola ere elkarren segidakoak izan.

3. Eskuduna den departamentuak egutegi hori aldatzeko aukera izanen du, baldin eta aldatzeko eskari arrazoitua jasotzen badu. Udalek, aldaketak egin nahi badituzte beren udalerrietarako, bi hilabeteko aurrerapenarekin egin beharko dituzte eskariak.

4. Merkataritza-establezimenduak igande eta jaiegun baimenduetan irekitzeko eta ixteko ordutegia, zeina gehienez ere hamabost ordukoa izanen baita, merkatari bakoitzak libreki hautatuko du, betiere lan-araubidean langileei aitorturiko eskubideak ezertan kaltetu gabe”.

3. artikulua. Nafarroan Merkataritza arautzen duen uztailaren 12ko 17/2001 Foru Legearen 46. artikuluko 2. idatz-zatia aldatzen da, eta testu berri hau izanen du aurrerantzean: 

“2. Merkealdiko salmenta merkatariaren irizpidearen arabera finkatuko da, eta hark libreki erabakiko du haren iraupena, honako parametroei erreparatuta:

a) Merkealdiak urtean bi denboralditan egin ahalko dira; bata urte hasieran eta bestea udan, usadio eta ohiturei eta salmenta handieneko epeei jarraikiz.

b) Merkealdi horiek gutxienez astebete eta gehienez bi hilabete iraunen dute.

c) Denboraldi bakoitzaren hasierako eta amaierako datak foru aginduz finkatuko ditu departamentu eskudunaren kontseilariak.

d) Merkatari bakoitzak foru aginduko irizpideei jarraikiz hautatzen dituen merkealdi egunak saltoki bakoitzaren kanpoaldean adierazi beharko dira, saltokia itxita dagoenean ere jendeak ikusteko moduan”.

Lehen xedapen gehigarria. Nafarroako Txikizkako Merkataritzaren Behatoki Aholku-emailea.

Foru lege honek indarra hartzen duenetik, Nafarroako Txikizkako Merkataritzaren Behatoki Aholku-emaileak Nafarroako Merkataritzaren Kontseilua izena hartuko du.

Bigarren xedapen gehigarria. Nafarroako Foru Komunitateko Administrazioko departamentuen aipamenak.

Ulertuko da merkataritzaren arloko eskumenak dituen departamentuari dagozkiola Nafarroako Foru Komunitateko Administrazioko departamentuen aipamenak, Nafarroako Merkataritza arautzen duen uztailaren 12ko 17/2001 Foru Legeko 36.2 artikuluan eta bosgarren xedapen gehigarrian jasotakoak.

Xedapen indargabetzaile bakarra. Arau-indargabetzea.

Indargabetu egin dira foru lege honetan xedatutakoaren kontrakoak diren maila bereko edo apalagoko xedapen guztiak.

Azken xedapenetan lehena. Erregelamenduak emateko ahalmena.

Nafarroako Gobernuari ahalmena ematen zaio foru lege hau garatu eta betearazteko beharrezkoak diren erregelamenduzko xedapen guztiak emateko.

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

